
నెదురేగునమ్మౌని కెదురేగి యతని 

పదపంకజములపైఁ బడి దైన్యపడుచుఁ 

దొడిబడ రెండుచేతులఁ బదాబ్జములు 

విడువక వడి వెక్కి వెక్కి యేడ్చుచును 

నర్తకీగ్రామణి నలిఁ గ్రుక్కి క్రుక్కి 

యార్తి రెట్టింపంగ నాయోగి కనియె 

నోయార్తరక్షక ! యోకృపాచంద్ర !

యోయాదిగురునాథ ! యోమునినాధ ! 

రంగనాయకపాదరాజీవలోల 

భృంగ ! యభంగనిర్జితదోషకరణ ! 

పాథోధికన్యకాపతిభక్త ! యోగి 

నాథ! యనాథను నను గావు మనుచు 

మాటిమాటికిఁ బల్కు మట మాయలాఁడి 

మాటలు నిజమని మది విచారించి 

కరుణాపయోరాశి గాన నయ్యోగి 

తరుణి లే లె మ్మని తనకేల నెత్తి

యెందుండివచ్చితి వేది నీనామ 

మిందుబింబానన యేకారణమున 

నిటకువచ్చితివి నా కెఱిఁగింపు మనినఁ 

దటుకునఁ బాణిపద్మంబుల మొగిచి

